
Ushbu o‘quv qoʻllanma talabalarni turkiy tillarning qiyosiy-tarixiy fonetikasi, 

grammatikasi bilan, tilimizning jonli shevalaridagi farqlarning, hozirgi variant, dublet, 

sinonimlarning manbalari bilan tanishtiradi. “Turkiy tillar qiyosiy-tarixiy 

grammatikasi” o‘quv fani o‘zbek xalqining murakkab shakllanish jarayonini lingvistik 

hodisalarda namoyon qilib, o‘zbek tilining turkiy tillar tizimida tutgan o‘rni, uning bu 

oilada o‘ziga xos lisoniy xususiyatlaridan xabardor etadi. 

Turkiy tillarning qiyosiy-tarixiy talqinida ikki xil metodologik tamoyil – bobotil 

nazariyasi asosidagi qarashlar va “to‘lqin nazariyasi”ga doir qarashlar mavjud. Bobotil 

nazariyasi turkiyshunoslikda juda keng ommalashgan va o‘zbek tilshunosligida ham 

asosiy nazariya sifatida qabul qilingan, keng tarqalgan. Soha ilmini istovchi talabgor u 

bilan ko‘rsatilgan ilmiy adabiyotlar asosida qiynalmay tanisha oladi. Aytish joiz, 

“to‘lqin nazariyasi” hali keng ommalashmagan, ilmiy farazlar doirasida qolib 

kelmoqda. Qo‘llanmada bu o‘quv fani materialini bayon qilishda nafaqat “bobotil 

nazariyasi”, balki “tolqin nazariyasi”ga ham asoslanilganligi bois muallif uni birinchi 

o‘zbek zamonaviy mukammal grammatikasining bunyodkori akademik Andrey 

Nikolayevich Kononovning porloq xotirasiga bag‘ishlaydi. 

Mazkur o‘quv qo‘llanma 60230100 – Filologiya va tillarni o‘qitish (o‘zbek tili) 

ta’lim yo‘nalishi bakalavriat bosqichi talabalariga mo‘ljallangan. Undan sоhа 

mutахаssislаri, tаdqiqоtchilаr, mаgistrlаr ilmiy-nаzаriy mаnbа sifаtidа fоydаlаnishlаri 

ham mumkin. 

